
Nokkuð dregur úr launahækkunum og 
merki um launajöfnun hafa dvínað  

8,5% kaupmáttaraukning á einu ári  

Launa- og kaupmáttarþróun hefur verið óvenju 

hagstæð á síðustu misserum. Í nóvember 2016 

höfðu regluleg laun landsmanna hækkað um 9,7% 

síðustu 12 mánuði, sem gaf að meðaltali 8,5% 

kaupmáttaraukningu. Hækkun launa heldur áfram 

að vera mikil og hækkuðu laun t.d. um 1,1% síðustu 

þrjá mánuði.  

Kaupmáttur launa er nú hærri en hann hefur 

nokkurn tíma verið áður. Kaupmáttur launavísitölu 

varð hæstur í ágúst 2007 og féll svo verulega eftir 

það. Kaupmátturinn náði svo aftur sama stigi í 

nóvember 2014 og hefur aukist um 14,5% síðan þá.  

Heldur hefur hægt á launahækkunum síðustu 

mánuði og fór 12 mánaða launahækkunartaktur í 

nóvember í fyrsta skipti undir 10% frá því í febrúar 

sl. en hæst fór hann í upp í 13,4% í apríl í fyrra. 

Laun á almenna markaðnum hafa hækkað minna 

en á þeim opinbera... 

Regluleg laun voru að meðaltali 1,6% hærri á þriðja 

ársfjórðungi 2016 en á fjórðungnum á undan og 

jókst kaupmátturinn um 1,2% á þessu tímabili. 

Árshækkun allra frá öðrum ársfjórðungi 2015 til 

sama tíma 2016 var 11%, sem gaf 9,5% 

kaupmáttaraukningu. Hækkunin var 10,1% á 

almennum vinnumarkaði og 13,9% hjá opinberum 

starfsmönnum. Þar af hækkuðu laun 

ríkisstarfsmanna um 14,6% og laun starfsmanna 

sveitarfélaga um 13%.  

... og til lengri tíma hafa opinberir starfsmenn  

hækkað eilítið meira 

Sé litið á þróun þessara hópa til aðeins lengri tíma 

má sjá að frá upphafi ársins 2011, eða á tæpum sex 

árum, hafa laun opinberra starfsmanna hækkað um 

2,3% umfram almenna markaðinn. Slíkur munur 

myndast jafnan á milli hópanna á ákveðnum 

tímabilum, en yfirleitt jafnast hann fljótlega aftur. 

Launaþróun hópa á vinnumarkaði á 
3. ársfjórðungi 2016 

Frá fyrri ársfjórðungi Frá fyrra ári

Tæknar og sérmenntaðir hækka hlutfallslega mest 

í launum en stjórnendur minnst 

Sé litið á launahækkanir meðal starfsstétta milli 

þriðja ársfjórðungs 2015 og 2016 sést að munurinn á 

milli þeirra er töluverður. Þeir sem falla í hópinn 

tæknar og sérmenntað starfsfólk hafa hækkað mest 

og stjórnendur minnst. Hækkun tækna og 

sérmenntaðra er um þremur prósentustigum meiri 

en hjá stjórnendum. Á 2. ársfjórðungi höfðu laun 

verkafólks hækkað mest sem gat verið vísbending 

um að markmið síðustu kjarasamninga um 

leiðréttingu fyrir þá lægst launuðu hefðu náðst að 

einhverju leyti. Nú lítur hins vegar út fyrir að aðrir 

hópar hafa sótt verulega á. 

Veitustarfsemi sker sig verulega úr 

Mælingar fyrir atvinnugreinar byggja á öllum 

starfsmönnum innan viðkomandi greinar, þannig að 

sérhver atvinnugrein inniheldur margs konar 

starfsstéttir.  

Sé litið á þróunina frá 3. ársfjórðungi 2015 hafa laun 

hækkað langmest í veitustarfsemi, eða um 16,2%,. 

Næstmesta hækkun milli ára var í fjármála- og 

vátryggingarstarfsemi, 13,3%, og því næst í 

upplýsinga- og fjarskiptastarfsemi.  

Hækkun launa frá síðasta ársfjórðungi var mest í 

fjármála- og tryggingageiranum, eða 4,9%, og 

næstmest í upplýsinga- og fjarskiptastarfsemi, 4,4%.  

Er árangur í launajöfnun á undanhaldi? 

Þessar tölur gefa góða mynd af því hvernig launin 

hafa breyst innan hópa á vinnumarkaði, starfstétta 

og atvinnugreina. Þetta eru því staðreyndir um 

meðalþróun innan þessara hópa.  

Tölur frá 2. ársfjórðungi bentu til þess að markmið  

kjarasamninganna á almenna markaðnum um meiri 

hækkun launa til þeirra lægst launuðu hefðu náðst 

þar sem laun verkafólks hækkuðu mest. Þá höfðu 

laun hækkað mest í byggingastarfsemi sem kom 

heim og saman við upplýsingar um skort á vinnuafli 

í greininni.  

Báðar þessar myndir hafa breyst töluvert nú. Á 3. 

ársfjórðungi 2016 var launahækkun í bygginga-

geiranum sú minnsta meðal atvinnugreina. 

Launahækkanir verkafólks voru einnig í lægri 

kantinum meðal starfsstétta. Það virðist því sem 

nokkur breyting hafi orðið á launamarkaðnum frá 2. 

til 3. ársfjórðungs í fyrra.  

 

 

Innihald og form skjals þessa er unnið af starfsmönnum Hagfræðideildar Landsbankans hf. (hagfraedideild @landsbankinn.is) 

og byggist á aðgengilegum opinberum upplýsingum á þeim tíma sem greiningin var unnin. Mat á þeim upplýsingum 

endurspeglar skoðanir starfsmanna Hagfræðideildar Landsbankans á þeim degi þegar greiningin er dagsett, en þær geta breyst 

án fyrirvara.  

Landsbankinn hf. og starfsfólk hans taka ekki ábyrgð á viðskiptum sem byggð eru á þeim upplýsingum og skoðunum sem hér eru 

settar fram, enda eru þær ekki veittar sem persónuleg ráðgjöf fyrir einstök viðskipti.  

Bent skal á að Landsbankinn hf. getur á hverjum tíma haft beinna eða óbeinna hagsmuna að gæta, ýmist sjálfur, dótturfélög 

hans eða fyrir hönd viðskiptamanna, s.s. sem fjárfestir, lánardrottinn eða þjónustuaðili. Greiningar eru engu að síður unnar 

sjálfstætt af Hagfræðideild Landsbankans og innan Landsbankans eru í gildi reglur um aðskilnað starfssviða sem eru 

aðgengilegar á vef bankans. 

 


